
	Гэрэл Гэгээ, Эрч Хүчний Гэгээн Далай

	 

	"Орчлонд цор ганц эх булаг буй, тэр нь Мөнх Тэнгэр.
Орчлонд цор ганц хууль буй, тэр нь Мөнх Тэнгэрийн Хууль - Хувирал өөрчлөлт.
Орчлонд цор ганц бүтээлч хүч буй, тэр нь Мөнх Тэнгэрийн Хүч - Сансарын эрчим."

	Зохиогчийн тэмдэглэлийн дэвтрээс

	 

	Ертөнцийн бүх юмс хаанаас гараад байна вэ? Галактикууд, Одод, гарагууд, цэцэг навч, хүн зон хаанаас гараад, хаашаа "алга болоод" байна вэ?

	Бүх юмс атом, электрон, протон, нейтрон, квант-орон гээд цааш улам жижгэрэх эгэл хэсгүүдээс тогтдогийг өнөөгийн гар утас, интернэт, телевиз хэрэглэгчид мэднэ. Тэдгээр "эгэл хэсэг" нь долгионлог чанартай болохыг ч орчин үеийн шинжлэх ухаан тогтоожээ. Өөрөөр хэлбэл эгэл хэсгүүд нь асар их энерги бүхий цахилгаан соронзон долгион болон урсаж ч чадна. Бидний таван мэдрэхүйд өртөгч ертөнцийн бүх юмсыг энэхүү долгионлог чанарт нь хүртэл "жижиглэлээ" гэж бодъё. Наран саран, од гарагууд, навч цэцэг, хүмүүн бид нэгэн их далайг бүрдүүлэгч энергийн урсгал - хэсэг болон хувирна. Орчлон тэр чигээрээ энергийн далай болон хувирна гэсэн үг. Энэхүү энергийн далайг бид Гэрэл Гэгээний Далай гэж ердийн хэлээр тодорхойлж болох юм. Энэхүү далай мэдээж хөдөлнө, хөрвөнө, орчино. Квантын түвшин дэх энэ хөдөлгөөн нь эмх замбараагүй явагдах ба үүнийг энергийн хэлбэлзэл гэж үздэг. Гэрэл долоон төрлийн хэлбэлзэл бүхий долгионоос (солонгын долон өнгө) тогтдогийг физикчид аль хэдийн тогтоож. Харин квантын түвшинд бол урьдчилан хэлэх аргагүй хэлбэлзэл давтамж явагддагийг бас шинжлэх ухаан тогтоожээ. Энэ хэлбэлзлийн үр дүнд атом, электрон болон бусад хэсгүүд нэгдэн нийлэх замаар тодорхой хослол буюу бидний таван мэдрэхүйд өртдөг юмс үзэгдэл, од гарагууд, эд эс, цэцэг навч, хүн амьтныг буй болгодог. Энэ үүднээс авч үзвэл Мөнх Тэнгэр бол оршин буй бүх юмсын цорын ганц эх булаг болж байна.

	Нэгэнт юмс үзэгдэл энерги эрчим хүчний цогц-хослол тул, мөс ус болж, ус нь уур болж, уур нь хий болж, хий нь плазмын төлөв байдал буюу нарны төв хэсэг дэх бодисын төлөвийг олох боломжтой байдгийн адил ертөнцийн бүх юмс энергийн нэг төлөвөөс нөгөө төлөвт шилжинэ. Гэхдээ энерги хадгалагдах хууль ёсоор өөр энергийн төлөв байдалд л шилжинэ үү гэхээс устаж үгүй болдоггүй билээ. Ийнхүү янз бүрийн энерги янз бүрийн төлөв байдалд байнга шилжин мөнхийн хувирал өөрчлөлт явагдах нь орчлонгийн жам - Мөнх Тэнгэрийн Хууль болой.

	Орчлонгийн бүх юмыг бүтээгч нь Сансарын энерги бөгөөд түүнийг Монгол өвөг дээдэс маань Мөнх Тэнгэрийн Хүч хэмээн нэрийджээ. Мөнх Тэнгэрийн Хүчний аугаа их урсгал хөдөлгөөн, хэлбэлзэл нь өчүүхэн шавж хорхойноос аваад манай нарнаас 100 дахин том нарыг ч бүтээх аж. Түм буман гэрлийн жилийн тэртээх тэр наран өөрийн амьдралын "төөргөөр" дахин өөр энерги болон хувирч өөрчлөгдөж өөр нарны төрөн гарах шалтгаан болж чадна. Учир нь Мөнх Тэнгэр өөрийн мөнхийн хуулиар, мөнхийн хүчээр ертөнцийг хөдөлгөж бүтээж байдаг билээ. 

	2010 

	 


Монголчууд бидэнд өнөөдөр юy хэрэгтэй байна вэ?

	 

	1. Бид Мөнх Тэнгэрийн хүчинд шүтэж амьдрах хэрэгтэй байна.

	Мөнх Тэнгэрийн Хүчинд Шүтэхүй бол Монгол Хүн, Монгол Үндэстний Тэнгэрлэг Хүч Чадалд хүрэх хүсэл эрмэлзлийн илэрхийлэл - бэлгэдэл юм.

	Бидний сэтгэх чадвар, ухаан билэг, үр бүтээлтэй ажиллаж, урт удаан амьдрахын үндэс бол Мөнх Тэнгэрийн Хүч буюу Сансарын энерги юм. Улс төр, соёл, сэтгэл зүйн завхрал, хязгаарлалтуудаа таягдан хаях, өөрсдийн авьяас чадвар, хүсэл мөрөөдлөө хэрэгжүүлэх, бидний хөгжил дэвшил, шинэчлэл, чадвар боломжид маань саад болж байгаа бүхнийг нэгмөсөн даван туулахад гагцхүү Мөнх Тэнгэрийн Хүч л тус болж чадна. Тийм учраас Мөнх Тэнгэрийн хэмжээнд бодох - сэтгэх, хэмжээ хязгааргүй тэрхүү дээд хүчинд шүтэж амьдрах, тэр хирээрээ цаг үргэлж хөгжин дэвжихийн төлөө хүч чадлын оргил өөд тэмүүлэн тэмцэх хэрэгтэй байна.

	2. Өөрийгөө ялан дийлэх хэрэгтэй байна.

	Учир шалтгааны холбоонд сэтгэх, өөртөө шүүмжлэлтэй хандах, хувийн хариуцлагаа ухамсарлах ( эрх чөлөөний нөгөө тал бол хариуцлага!) аливааг ажил хэрэг болгохын төлөө туршин шинжих, ийм замаар сэтгэц, оюун санаа, бие бялдрын хөгжлөө өөд нь татаж, биологийн болон уураг тархиныхаа боломжийг дээд зэргээр шавхан дайчлах хэрэгтэй байна. Tэгсэн цагт бид Тэнгэрлэг Монгол хүн болж чадна.

	3. Прагматик Өөдрөг үзлээр жигүүрлэх хэрэгтэй байна.

	Амьдралын эрхэм зорилготой, эрч хүчтэй, хичээл зүтгэлтэй байх хэрэгтэй байна. Сохор сүсэг бишрэл, зогсонги гутранги үзэл хандлагаас зайлсхийж, өөрийн сонгосон аливаа үзэл санаа, гүн ухааныг ажил хэрэг - амьдрал болгохын төлөөнөө өөдрөг, тэнгэрлэг үзлээр жигүүрлэх хэрэгтэй байна.

	4. Шинэ Техник Технологи хэрэгтэй байна.

	Бидний хоцрогдож ядуурсны нэг шалтгаан бол бид өөрсдөө технологийг хөгжүүлээгүйд оршино. Бидний биологийн болон соёл, түүхийн хязгаарлагдмал байдлыг даван туулах арга зам бол техник шинжлэх ухааны ололт амжилтыг амьдралын алхам тутамдаа ашиглах, өөрсдөө бүхнийг хийж сурах, бусдын тоног төхөөрөмж, багаж хэрэгслийг царайчлахгүй болох явдал. Чухам үүнд л дээр доргүй хичээн чармайж, зорих хэрэгтэй байна.

	5. Нээлттэй Нийгмийн харилцааг бүрэлдүүлэх, төгөлдөршүүлэх хэрэгтэй байна.

	Бидэнд зохицуулагчгүй зохицуулалтын зарчим хэрэгтэй байна. Өөрөөр хэлбэл төр засгаас бие хүмүүсийн санал санаачилга, идэвх зүтгэлийг зохицуулаад байх бус харин саад болдоггүй тийм нийгмийн харилцаа, хууль зүйн орчин хэрэгтэй байна.

	Үгээ чөлөөтэй хэлэх, бизнесийн үйл ажиллагаа явуулах, аливааг амьдралдаа турших, шинэчлэх эрх чөлөө хэрэгтэй байна. Нийгмийн хөгжлийг дарангуйлах замаар хянахыг бид эсэргүүцэх хэрэгтэй байна. Хууль ёсыг дээдэлж, эрх мэдлийг цөөн хэдэн луйварчны гарт төвлөрүүлэхгүй байх хэрэгтэй байна. Зөрчилдөн тэмцэхийн оронд хэлэлцэх, албадах, хүнд суртал гаргахын оронд санал солилцох, асуудлыг хурдан түргэн шийдэх хэрэгтэй байна. Бие хүний эрх чөлөөний нөгөө тал нь хувийн хариуцлага гэдгийг ойлгох хэрэгтэй байна.

	6. Монгол Улс, Монгол хүн бүр өөрөө өөртөө эзэн байх хэрэгтэй байна.

	Төр нь бие даасан, хараат бус улс төрийн бодлого явуулах, иргэд нь дор бүрнээ бие дааж сэтгэх, бусдаас үл хамаарах, бусдын хайр халамж, тус дэмд найдахгүй бие хүнийхээ эрх, эрх чөлөөг эрхэмлэн, өөрийгөө удирдаж, өөртөө итгэлтэй байж, зөвхөн өөрийн хүч бололцоог дайчилж, өөрийгөө болон бусдын бодгаль -  бие хүн чанарыг хүлээн зөвшөөрч, хүндэтгэж сурах хэрэгтэй байна.  

	2010

	 


Мөнх Тэнгэрт Шүтэж... Мөнх Тэнгэрийн Хүчин дор... Мөнх Тэнгэрийн Хуулиар...

	 

	Мөнх Тэнгэрт Шүтэж... Аливаа нийгэм шүтэн дээдлэх үзэл санаа, мөрөөдөлтэй байдаг. Хувь хүн ч ялгаагүй. Харин Монголын хувьд сүүлчийн 300 - 400 жилийн туршид бидний юу шүтэж бишрэхийг гаднынхан зааж ирэв. Коммунизм, буддизм гээд бидэнд өвлөгдөөгүй, түүхээс маань уламжлагдаагүй үзэл санааг хүчээр тулгаж ирсэн билээ. Өнөөдөр бидэнд бас л капитализмыг зүсэн зүйлийн аргаар тулган хүлээлгэж байна. Ингэж бид үндэстнийхээ хувьд өөрсдийн үзэл бодолгүй шүтэн дээдлэх үнэт зүйлгүй явсаар л байна.

	Уг нь эзэн Чингисийн үеэс бид Мөнх Тэнгэр шүтээнтэй байсан билээ. Тэр шүтлэг маань өнөө цагт бүдүүвчлэгдсэн, дампуурч завхарсан, буруу зөрүү, худал хуурмаг нь дэндсэн "бөөгийн" гэх хуурмаг ёс заншлаар л оршиж байх шиг.

	Мөнх Тэнгэр гэж юу вэ?  Ер нь энэ ойлголтод тодорхойлолт өгч болох уу? логик ёсоор чухам яaж тодорхойлогдох ухагдахуун бэ?

	Мөнх Тэнгэр бол орон зай, цаг хугацаагаар хэмжигдэх боломжгүй, үзэгдэх хийгээд үл үзэгдэх гэрэл гэгээний орон юм. Шинжлэх ухааны хэлээр квантын орон, мэдээллийн нэгдмэл орон гэж болмоор.

	Чухам эндээс л  орон зай, цаг хугацаатай, мөнх бус юмс үзэгдэл илрэн гарч, орчлонгийн хөдөлгөөн, хөгжилд "оролцон явсаар"  Мөнх Тэнгэр - гэрэл гэгээний оронд эргэж шингэдэг аж.  Мөнх Тэнгэр бол буй бүхнийг бүтээгч, оршоогч, эвдэгч гэрэл гэгээний орон юм.

	Мөнх Тэнгэрийн Хүчин дор... Мөнх Тэнгэр бол хэмжээ хязгааргүй, цаг хугацаагүй, оршин буй юм бүхний эх булаг тул түүний хүч мөн л хэмжээ хязгааргүй, зах хугацаагүй, мөнхийн бүтээлч хүч байх нь мэдээж.  Энэ бол сансар орчлонгийн түгээмэл эрчим хүч-энерги гэж үзэж болно. Энэ хүч орчлонгийн юм бүхний салшгүй хэсэг, тэдгээр юмсын амьдралыг тэтгэгч хүч.

	Оршин буй, хөдөлж, хөгжиж буй юм бүхэн энергийн хувирал - энергийн нэг төлөвөөс нөгөө төлөвт шилжих хэлбэр. Өөрөөр хэлбэл орчлонгийн юм бүхэн Мөнх Тэнгэрийн Хүчний давтагдашгүй нэг л илрэл. Юм бүхэн энергийн бодгаль илрэл бас хувирал.

	Мөнх Тэнгэрийн Хуулиар... Мөнх Тэнгэрээс "төрөн гарч буй"  бүх юм өөрийн жам хуультай боловч, Орчлонгийн түгээмэл хууль болох Мөнх Тэнгэрийн  Хууль дор эргэж, хөрвөж, орчиж, орших аж. Тэр хууль бол хувирал, өөрчлөлтийн хууль. Энэ хууль бол оршин буй юм бүхэн "захирагддаг" гэгээн хууль. Ертөнцөд өөрчлөгддөггүй юм гэж нэгээхэн ч үгүй.  Хөгжил хөдөлгөөн, хувирал өөрчлөлтөөс гадна үлддэг юм гэж огтхон ч байхгүй. Эд эс, ургамал цэцэгс, уул ус, газар дэлхий, гараг одод бүгд Мөнх Тэнгэрийн хууль дор... Хүний бие, сэтгэл, оюун санаа, хувь хүн хийгээд нийгэм, хүн төрөлхтөн бүгд энэхүү мөнхийн хуулийн үйлчлэл дор...

	Шинжлэх ухаан, үзэл бодол, онол номлол, сургаал суртал ч мөнх бус. Бүх юмс Мөнх Тэнгэрийн хуулиар явагдана.  Энэ бүхний эцэст би чухамдаа юу гэж хэлэх гээд байна вэ гэвэл нэгэнт ийм цорын ганц эх булаг - Мөнх Тэнгэр, юунд ч дийлдэшгүй асар их хүч - Мөнх Тэнгэрийн хүч, яагаад ч зөрчих боломжгүй Мөнх Тэнгэрийн Хууль гэж байгаа тул хөдөлшгүй номлол, хуурамч үзэл суртал онолыг бие биедээ тулгаж алалдаж байх нь утга учиргүй мэт санагдана гэдгийг л хэлэх гэсэн юм. Юуг ч өөрчилж болно, хөгжүүлж болно. Юм бүхэн өөрчлөгдөнө, хувирна, хөгжинө. Учир нь Мөнх Тэнгэр, Мөнх Тэнгэрийн Хүч, Мөнх Тэнгэрийн Хууль аливаа өөрчлөлт, хөгжил, хөдөлгөөний шалтгаан болдог билээ. 

	 


2011

	 


Бясалгалын тухай бяцхан бодрол

	 

	Монголчуудыг стресс, депресст өртдөггүй ард түмэн юм байна гэж саяхан болтол барууны хүмүүс ярьдаг байв даа. Британийн аялагч Брюс Парри манай Дархад ястны тухай баримтат кинон дээрээ "Монголчууд стресс гэдгийг мэддэггүй юм шигээ" гэж байсныг харсан билээ. 

	Бид үнэхээр стрессгүй байсаан. Харин одоо бол байдал өөр болж. Үй түмээрээ хот газар чихцэлдэж, эсвэл хүний нутаг гүний газарт аль л стресс-тэй бүхнийг хийж явна. Стресс депрэсст нэрвэгдэхгүй байх арга бол Бясалгал юм. Бясалгалын маш олон аргачлал байдаг. Тэр бүгдийг уншигчид маань Интернэтээс олоод үзэх боломжтой болсон тул энд нуршин цаг завыг барах юун. Харин бясалгал хийхийн ач тусын тухайд заавал яримаар санагдаад болж өгдөггүй ээ.

	Бясалгал хийхэд нэг их цаг орохгүй, ердөө 10-аас 20 минут л хангалттай. Өглөөгүүр хийвэл бүр ч сайн. Тав тухтай газар хайгаад байх ч шаардлагагүй, хаа ч явсан хийж болно. Хамгийн гол нь бие, сэтгэл, оюун санаагаа дээд зэргээр тайван байдалд оруулж хоногийн 24 цагийн турш бидэнд нөлөөлж байдаг гаднын болон дотоод хүчин зүйлүүдээсээ түр ангижран, хэмжээ хязгааргүй эрч хүчний далайд  шумбахтай адилтгаж болно. Энэхүү эрч хүчний далай бол Мөнх Тэнгэр.

	Бид бие, сэтгэл, оюун санаагаа ухамсартайгаар амар амгалан болгох тэр агшинд дөрөв дэх зүйл бидэнд нөлөөлж эхлэх бөгөөд тэр нь Мөнх Тэнгэрийн Хүч - сансрын энерги. Энэ хүч бидний хямарсан бүхнийг эргэн сэргээж, хүч чадал, амар амгаланг бэлэглэнэ. Бид өөрсдийгөө энэхүү далайн салшгүй нэгэн хэсэг юм гэдгээ ухаарч амьд бүхнийг хайрлах энэрэх мэдрэмжийг бидэнд төрүүлнэ. Чухам энэ үед л бид стресс хэмээх элдэв өвчин зовлонгийн шалтгаан болсон тэр зүйлээс салж чадна. Бидний бие, сэтгэл, оюун санаа хямарсан учраас л бид өвчин зовлонтой болдог. Тэгвэл энэ байдлаас гарах арга зам бол бясалгал. Зөвхөн хямралаас гарах арга болоод зогсохгүй бид оюун санаагаа тэлж орчлон ертөнцийн бүхэл нэгдмэл болох хийгээд бид тэр нэгдмэл зүйлийн нэгэн эс юм байна гэдгээ ойлгох боломжийг бидэнд олгоно. Энэ үүднээс үзвэл бясалгал нь бас танин мэдэхүйн арга зам болдог.

	Бодгаль хүмүүс  өөр хоорондоо ялгаатай тул хүн бүрд таарах нэгэн янзын бясалгалын аргачлал байх боломжгүй юм.

	Тухайн хувь хүн харин эрэх хэрэгтэй, турших хэрэгтэй болдог. Мөн энэ аргад гүн гүнзгий нэвтэрсэн оюуны багшаас сурч болно. Бясалгалыг хүмүүс их шашинжуулдаг. Шашин шүтдэг хүн л бясалгал хийдэг хэмээн ойлгодог. Гэтэл байгалиа шүтдэг монголчуудын ердөө амьдарч аж төрж байгаа нь л бясалгал болж байдгийг дээрx Брюс Парри-гийн кино харуулжээ.  Монголчуудын нүүдлийн аж амьдрал бол тэр чигээрээ бясалгал гэж хэлж болно.Тийм ч учраас бидэнд байгалийн их хүч байдаг байх.  Харин бид одоо тэрнээсээ салж байгаа тул зориуд бясалгал хийх хэрэгтэй болоод байна даа... 

Шагналын сувагтай болмоор байна.

	( Монголоо хөгжүүлэх том санаа)

	Эх орноо хөгжүүлэх талаар бодсоор байгаад хүмүүсийн нэг чухал хэрэгцээг хангах арга оллоо. Энэ бол тэдний шагнуулах хэрэгцээ, тэр тухай мэдээлж байх ТВ суваг!

	Үе үе-ийн засгийн газрууд, ялангуяа сүүлийн хорин жилийн турш Mонгол Төрийн тууштай хэрэгжүүлж ирсэн гайхалтай ажил бол ард түмнийхээ шагнуулах хэрэгцээг хангаж ирсэн явдал юм. Эрүүл байх, цэвэр агаар, аюулгүй хүнс, ард түмний эрх ашиг машиг ч яамай байна.

	Шагналыг үл тэвчдэг байсан хүмүүс ч ( Баабар) шагнал тэврээд гүйдэг болчихсон байгаа. Жил тойрон өдөр шөнөгүй шагнаад байхаар доогтойхон мушийдаг байсан Ардчилсан ерөнхийлөгч (Ц.Элбэгдорж) маань ар өвөргүй шагнал түгээдэг хүн болчихдог нь бас өөрчлөлт шинэчлэл юм уу даа... Шагнал ардчилагдаж байгаа нь ч байж болох. Эсвэл ерөнхийлөгч болохлоор тийм нэг халдвар авдаг байж ч болох юм. Сандал суудлаас нь халдаж болох шүү дээ! Монголын нийгэмд ийм шагнах, шагнуулах асар их хэрэгцээ хүлээлт байгаа тул тусдаа Шагналын ТВ суваг нээх санаа төрснөө та бүхэндээ уламжилж байна. Одоо энэ суваг маань хэрхэн ажиллах талаар хэдэн үг хэлсүү Би гэдэг хүн:

	Энэ сувгаар дан шагналын мэдээ, шагнал авах болон шагнуулсан хүмүүсийн сурталчилгаа, реклам xоногийн 24 цагийн турш явж байх ёстой. Хэд хэчнээн хүн энэ өдөр шагнуулав, xэдэн жил ажиллаад, хэдэн уран бүтээл, (заавал уран бүтээл байх албагүй л дээ) хаана хийгээд шагнуулав,  Хэд дэх удаагаа ямар ямар шагнал авав, яагаад, хаанаас, хэний үед авав гээд урсгана шүү дээ. Бас шагнал авахад арай “оочир нь” хүрээгүй байгаа хүмүүсийн тухай хэлчихвэл тэр хүмүүсийн санаа амрах таатай нөхцөл бүрдэх юм.  Бас  шагнагдах ёстой хүмүүс шагнагдаагүй тухай асуудал дэвшүүлсэн, хурц шүүмжлэл бүхий нэвтрүүлгүүд  байвал бас зүгээр. Шагнал авсан  болон аваагүй хүмүүс хэрхэн зөрчилд оров, байдал ямар байгаа, үндсэн хуулийн цэцэд хүрэхгүй шиг шийдэгдэх боломж байгаа эсэхийг мэдээлж байх. Өөр ямар ямар шагнал шинээр буй болж байгаа, тэр шагналуудыг хэн хэн авах, өгөх болж байгаа талаар гэх мэт.

	(Өө! нээрээ.., шагнах, шагнагдах эрхийн талаар үндсэн хуульд байхгүй байгаа юм байна шүү хүмүүсээ!)

	Энэ сувгийн хамгийн сонирхолтой хэсэг нь гадаад орнуудын тухай мэдээ байх ёстой нь мэдээж. Жишээ нь Шварцнеггер Америкийн цагаан ордноос Ард түмний гавьяат авсан тухай, Боб Марлеи-д алтан гадас одон манай төрөөс өгснийг ч бас гадаад мэдээндээ шургуулж байвал гэж...За тэгээд барууны хэн хэн гэгч урлаг спортын одууд төр засгаасаа соёлын гавьяат зүтгэлтэн,  соёлын тэргүүний ажилтан гэх мэт шагналыг авсан тухай мэдээнүүдээр эхлэх ёстой.  Шагнал гэдэг бол аливаа ард түмэн, үндэстний үнэт зүйлийн баримжааг харуулдаг зүйл тул тэр орнуудад ямар байдгийг манай хүмүүс ойлгох бас суралцах зүйл ч гарч болно шүү дээ!  Энэ нь бас түүхэн баримт ч болж хадгалагдана. Харин хөтлөгч нь огт өөр ая дангаар яривал зүгээр, жишээ нь Хойд Солонгосын ТВ хөтлөгчийнх шиг хоолойгоо чичрүүлэн уянгатай уншиж байвал гэж бодлоо. Ийм сувагтай болчихвол Монголын Үндэсний олон нийтийн ТВ-ний мэдээний цагийн  50%  нь хэмнэгдэнэ дээ ядахдаа...Ингээд брайншторминг (уураг тархины хүчээ уралдан дайчлахуй гэсэн үг юм шиг байгаа юм) хийвэл олон олон санаа төрөхөөр байна л даа.., гэхдээ энэ хүрээд өндөрлөе дөө...

ЦАТГАЛАН ХҮМҮҮСИЙН ЦАГ НӨХЦӨӨДӨГ ГАЗАР БИШ БОЛЖЭЭ

	 

	Юм өөрчлөгджээ.  Бас ч үгүй  юм өөрчлөгдөх шинжтэй болоод явчихлаа...

	Тийм ээ,  өөрчлөлт шинэчлэл бол зөвхөн өнөөгийн Монголчуудын дагаж мөрдөх, хэрэгжүүлэх ёстой зарчим биш,  бүр цаад утгаараа  Мөнх Тэнгэрийн Хууль билээ.

	Орчлон ертөнц энэхүү Мөнх Тэнгэрийн хуульд захирагддаг.  Орчлонгийн бүх юмс энэ хуулийн дор..,

	Өөрчлөлт шинэчлэлтээс хүссэн ч, хүсээгүй ч нуугдах, зайлсхийх  арга байхгүй…

	Монголд “шинэчлэлийн” гэх тодотголтой Засгийн газар байгуулагдаад овоо зүйлийг амжуулж эхлээд байгаад сэтгэл их өндөр байна аа. Өнгөрсөн 22 жилийн 18 -д нь Их Хурал, Засгийн газрыг байгуулж явсан МАН-ынхныг хүмүүс өрөвдөж байгаагаа ний нуугүй илэрхийлж  байна.

	 Гэвч МАН-ын xэд маань аанай л буйдан дээр тэрий хадан хэвтсээр хэд хоногийг ардаа хийх шив дээ... "Xаашаа харж үхнэ ээ?!" гэдэг шиг тэднийг одоо хаашаа харж яаж хэвтэцгээхийг Мөнх Тэнгэр л мэдэх буй заа.

	Тэд ч олон жил Их Хурлын танхимд унтсан даа хөөрхийс. Цалин нь нэмэгдэж, царай нь цагаарч, цатгалдсан олонх  Их Хурлын танхимд цаг нөхцөөж суудаг байлаа.

	Сонин уншиж, утсаар ярьж, хааяа телевизийн камер луу нүднийхээ булангаар хяламхийсэн шиг...

	Хууль хэлэлцэж байгаа ч юм шиг, үгүй ч юм шиг.  Нэг л иx цадчихсан, сэтгэл санаа нь ханасан, “хүчээ авчихсан” хүмүүс... Зорьсон, зовж байж хүрсэн тэр газраа хүрчхээд сая л нэг нуруу нь  тэнийсэн байдалтай харагддаг байв шүү! “Одоо намайг эндээс хэн ч хөдөлгөхгүй!” гэсэн дотоод тамир нь уугих  агаад, цээж тэнэгэр, ихэмсэг оршихуйн оргилд тухлан суух тэр хүмүүс үгээ хэлэхдээ янцаглана, дүлнэ, ямар сэдвээр , ямар хуулийн төсөл хэлэлцэж байгааг анхаараагүй тул хадуурдаг байлаа., “Эрүүл мэндийн хууль хэлэлцэж байна” хэмээн Их Хурлын даргыг хэлэхэд цочсондоо эрдэс баялгийн лицензийн тухай “дэмийрнэ”.

	Баталсан хууль нь баахан засвар хийх шаардлагатай, түргэн түүхий, Монголын амьдралд хэрэгжих боломжгүй хам хум хуулбарууд. Санаа тавиагүй, салан задгай байдалд батлагдсан тул сар жилээр хоцорсон бас хоцрогдсон хуулиуд болж орхино.. Тэгээд түүнийг нь хэрэгжүүлэх боломжгүй тул хууль сахиулах ёстой байгууллагууд нь өөрийнхөө үзэмжээр мөрдүүлдэг байв даа.

	Цатгалан хүмүүсийн засаглалын үед иймэрхүү л явж ирсэн гэдгийг монголчууд бүгд мэднэ. Ард түмэн үүнийг нь хэлсээр байв. Гудмаас ч, Их Хурлын танхимаас ч сануулсан,.. хэлсэн...гэтэл  мань МАН-ын хэд үгээ зөөн байж, дүлэн байж хэд гурван үг хэлмээр болоод л утсаараа ярина, шалдан хүүхэнтэй сонин эргүүлнэ, шар толгойтой хөөрөг эргэлдүүлнэ. Өөрийнхөө Пи Ар-ын түвшнийг шар сониноос эрнэ. Хууль хэлэлцэгдэж л байдаг. Хурлын дарга тэнд юм хэлж л байдаг. “Хурган дарга” -  Их Хурлын зарим гишүүд маань чаталсаар, текстэлсээр, жиргэсээр… галт тэрэг хүлээх зуураа юухан хээхнээр зугаацаж суугаа улс шиг загнана.

	Хэлж ярьж байгаа зүйлээ батлахчаа болохдоо “Америкт тийм байдаггүй юм!” эсвэл “ийм байдаг”,  “Германд бол огт өөр” гэх мэтээр мэдэмхийрнэ. Хуулийг Монголд зориулж боловсруулсан болохыг таг мартана. Ийнхүү цаг хугацаа явсаар цатгалан хүмүүс улам цадаж, цатгалдаж, хэхэрч, хийгээ гадагшлуулж суусаар одоо харин Ай пад,

	Ай фонтой болцгоожээ. Хаяа тэднийг мэдээгээр харжээ байхад, интернэтэд  холбогдсон бололтой Ноутбуук-нийхээ дэлгэцийг нойрмог нүдээр гөлөрч  суух агаад, зарим нь Айпадныхаа айконыг олж байгаа болов уу даа гэмээр долоовор хуруугаа гозойлгочихсон эрж эрж, харж харж  байснаа хааяа нэг тогших ч биш чичих ч биш аяглах  бөлгөө…

	Хорин хоёр жилийн тэртээ Монгол оронд маань сэвэлзсэн өөрчлөлт шинэчлэлийн салхи энэ намрын чуулгантай хамт Их Хурлын танхимд дахин  орж ирэхдээ цагаа нөхцөөж ядах цатгалан хүмүүсийн тоог цөөлжээ гэж бодож суухуй дор энэ хэдэн мөрийг тэрлэв ээ. 

Монголчуудаа! Cэрцгээе!

	 

	Хорь гаруйхан жилийн тэртээ бид энэ уриаг хэлээд коммунист дэглэмийн эсрэг босоцгоож байлаа. Тэгвэл энэ уриаг өнөөдөр бас дахин хэлэх хэрэгтэй болоод байна. Олон олон монгол сэхээтнүүд үүнийг мэдэрч ард түмэндээ хэлж сануулсаар байгаад баяртай явдаг.  Өнөөдөр биднийг унтуулж байна. Хэрэглээний ертөнцийн үнэт зүйлээр бүр гүн ховсдолтын байдалд оруулан унтуулаад араар маань хамаг баялаг, эрүүл мэнд, эмс охид, эх орныг маань хулгайлж байна.  Харийныхны түрэмгийлэл, хулгай, дур зоргоороо авирлах явдал хэрээс хэтэрлээ. Тэд гэрээт ажилчдын, хөрөнгө оруулагчдын, буяны сангийн, банкны зөвлөхүүд, элдэв мэргэжилтэн, төсөл хэрэгжүүлэгчдийн, тэр ч байтугай бурхан ном айлдагч, буяны үйлстэн, бясалгалын багш, гэгээнтэн гуру-гийн дүрээр бидний улс төр эдийн засгийн хүч чадал,тусгаар тогтнол, оюун санааны эрх чөлөө, монгол гэр бүлийн аз жаргалд эрээ цээргүй халдах боллоо.

	Өнөөдөр империалист түрэмгийлэл, боолчлол, аймаглан устгах, улс орнуудыг шулан дээрэмдэх бодлого хэвээр оршиж,  улам хүчтэй болж, ашиг хонжоо харсан аварга том корпорацууд бүхий их гүрнүүд дэлхийн улс орнуудыг санхүүгийн, авилгийн, дампуурлын хар ангал руу түлхсээр өөрсдийн давуу байдлыг тогтоож байна. Тэдний дэлхийд ноёрхох далд санаа тусгаар тогтносон улс орнуудыг дотор нь бүх талаар хагалан бутаргах, зүсэн зүйлийн террорист гэмт  бүлэглэлүүдийг нь дэмжих, эсвэл эх орончид, үндэсний үзэлтнүүдийг нь террорист хэмээн хэлмэгдүүлэх, улс төрчид, эрх мэдэл бүхий хүмүүсийг нь авилгаараа урхидах, үзэл санаа, үндэсний онцлог бүхий үнэт зүйлийг нь ялзруулан доройтуулах замаар хийгдэж байна.

	Ингэхдээ тэд ардчилал, эрх чөлөө, чөлөөт зах зээл, либерализм, социализм, хүний эрх гэх мэт ойлголтуудаар хийсэн “баг өмсөн” ирж байна. Үүний тод жишээ бол Африк тивд болж байгаа, Европ тивд болж байгаа үйл явдлууд. Саяхан болтол Африкийн үндэстэн бүрийн төлөөлөгчид  нэг дор  эвтэй найртай амьдарч байсан Сири улс өнөөдөр Ирак шиг "тамын тогоо" болоход бэлэн болоод байна.

	АНУ-аар толгойлуулсан барууны орнууд тухайлбал Франц, Герман, Их Британи улсууд Сири-г үндэстнүүдийнх нь хооронд хагаралдуулж, үр хүүхэд өсвөр үеийнхнийг нь ардчилал тогтоох нэрээр дайнд татан оруулж зэр зэвсэг, мансууруулах бодис, мөнгө санхүүгээр дэмжиж байнa.

	Европын хоёр ч орон, тухайлбал Грек, Испани улсуудын үндэсний орлогын 70-80% нь гаднын зээлэн дээр тогтох болж аль хэдийн дампуурчээ. Энэ хоёр орны араас Зүүн Европын орнууд замнаж байна. Болгар, Румын, Польш авиалгалд идэгдэж, барууны компани-ууд орж ирэн "үүрээ засаж", олигтой өөдтэй гэсэн барилга байгууламж, хөдөлшгүй хөрөнгө, үйлдвэр заводуудыг нь хувьчилж, худалдан авч, улс төрчдийг нь өөрсдийн эрх ашигт нийцсэн хууль гаргахад "зөвлөж",  өр зээлд оруулах, боолчлох ажлаа идэвхтэй өрнүүлж байна.

	Дотоод хямралдаа идэгдсэн капиталист гэгдэх гүрнүүд ашиг орлого олох зорилгоо ил далд аргаар хэрэгжүүлж ийнхүү хүн төрөлхтний ихэнх хэсгийн амьдрал аж байдлыг зориуд доройтуулсаар байна. Тэд өөрсдийн шулах гэсэн орныхоо байгаль орчин, хүн ардын эрүүл мэнд, соёл боловсролд өчүүхэн ч анхаардаггүй бөгөөд харин хүн ард нь хэдий чинээ бүдүүлэг дорой, гэнэн тэнэг, төр засаг нь сул байна төдий чинээ сайн гэж үздэг нь илт.  Үүний тод жишээ нь Африк болоод Латин Америк, Ойрх Дорнодын улс орнууд Нигери, Судан, Алжир, Боливи, Перу, Колумби, Афганистан гэх мэт улс орнууд болж байна. Эдгээр улс орнууд их гүрнүүдийн улс төр, санхүүгийн бодлогын золиос болж олон арав, зарим нь бүр зуун жил "тамын" амьдралаар амьдарч байна.  Эдгээр болон бусад олон үйл явдал баримтууд өнөөгийн дэлхий ертөнц хэний дарамт дор, хаашаа явж байна гэдгийг тод харуулж байна. Эдгээр улс орнуудад учирсан бэрхшээл зовлон монголд яг л хуулбар мэт давтагдаад байгааг бид харсаар мэдэрсээр байж зүгээр сууж яасан ч болохгүй ээ!

	Сэрэх хэрэгтэй, харах хэрэгтэй байна. Бусдын өнгө мөнгө, сайхан үг, эрээн алаг багт нь хууртаж ухаан жолоогүй дагаж гүймээргүй байна. Бид ховcдуулсан мэт гүн нойрноос, капитализмын илбэ жатга, арга залиас талын хөх чоно мэт сэрэмжлэх, сэргийлэх, мултрах, дайжих, эрх чөлөө, эд баялгаа хамгаалах хэрэгтэй байна.

	 Социализм гэгч нь  коммунист үзэл суртлын зарц, хүнд сурталт дарга нарын дэглэм байсныг бид ойлгосон билээ.  Oдоо капитализм, либерализм гэгч нь ардчилал, эрх чөлөө, хүний эрх, чөлөөт зах зээлээр халхавчилсан авлигач, хулгайч, дарангуйлагч, мөлжигч, боолчлогч нарын дэглэм юм байна гэдгийг ойлгох цаг нэгэнт болжээ!

	Монгол түмнийг маань Мөнх Тэнгэрийн Хүч ивээх болтугай!   

	2013

	 


Монгол Төрийн Туйлын Зорилго - Бүтээлч Монгол Хүн

	 

	Төр олон үүрэг зорилготой. Үүнийг мэдэх нь мэддэг л байх. Мэдэхгүй  хүмүүс ч бас  байдаг . Өнөөгийн Монгол Төр олон яамтай засгийн газрыг байгуулж үүрэг зорилгоо хэрэгжүүлж байна. Гэхдээ энэхүү зорилго, зорилтууд дотроос нь туйлын зорилго нь юу байж болох вэ гэж боддог юм.

	Ард түмний хяналтад ажил үүргээ гүйцэтгэж чадах төр Монголыг өнөөгийн эмх замбараагүй байдлаас гаргаж  "аварна". Энэ нь төр - түмэндээ жинхэнэ ёсоор үйлчлэхээр зориг шулуудсан төрийн хүмүүсийн сэтгэл зүтгэлээс ихээхэн хамаарах нь мэдээж. Монгол өнөөдөр үнэхээр “аврагдах” хэмжээнд тулчхаад байгаа нь үнэн. Хэн аврах вэ? Юу аврах вэ? Хэзээ, яаж аврах юм?

	Монголыг "чангахан гартай ерөнхийлөгч аварна" гэж зарим нэг нь хэлэх. Өөр нэг хэсэг нөхөд "Монголыг мөнгөтэй хүн аварна" гэнэ. "Уул уурхай л аварна" гэж уулгалах нь ч бас байна. "Гаднын тусламж, гаднын хөрөнгө оруулалт аварна" хэмээн гараа тосон бөхөлзөх хүмүүс ч  элбэг.

	Миний бодоход энэ бүхэн явсаар байгаад нэг л ойлголт дээр төвлөрч байгаа юм шиг санагддаг. "Монголыг монголчууд бид өөрсдөө л аварна". Дур зоргоороо загнадаг ганц ерөнхийлөгч биш, Улсын хөрөнгөнөөс хумсалж, уул уурхайн лицензээр хөлжөөд гадаадад мөнгө шилжүүлж суудаг хүний өөрийн хөрөнгөтнүүд ч биш. Авлига, хээл хахуулийн үүр болж буй уул уурхай дангаараа ч биш. Биднийг цаг хугацаа өнгөрөх тусам ялзрал доройтол, соёлгүй байдал, уналт, унхиагүй ажилгүй болгож байгаа гадаадынхан ч аврахгүй.

	Гэхдээ, "Бид өөрсдөө өөрсдийгөө аварна!" гээд хэлэх шиг амархан зүйл бас  байхгүй.

	Үе үеийн түүхээ харж эргэцүүлж байхад Монголыг бүтээлч хүмүүс нь аварч байж.

	Улс үндэстний маань сор болсон бүтээлч хүмүүс нь улс төр, эдийн засаг, урлаг соёл, ахуй амьдралынхаа хүрээнд ямагт дэгжин дэвжихийн төлөө, эрх чөлөө, аз жаргалын төлөө борви бохисxийлгүй тэмцэж явж монголыг авч үлджээ.

	"Монголыг бүтээлч хүмүүс нь аварна!".  Тэд бол бие,сэтгэл, оюуны тэнхээтэй хүмүүс. Бүтээлч хүмүүсгүй улс үндэстэн оршин тогтноx тухайд төсөөлөх ч боломжгүй юм.

	Нийгмээ эрүүлжүүлье гэвэл бүтээлч хүмүүсээ л дэмжих хэрэгтэй, бүтээлч хүмүүсийн  хийж бүтээх, өөрийнхөө үзэл бодол, зорилгыг хэрэгжүүлэх бүх  боломжийг гаргаж өгөх явдал бол монгол төрийн туйлын зорилго гэж хэлмээр байна.

	Бас бие эрүүл, сэтгэлийн их тэнхээтэй, оюун ухаан саруул хүмүүс л монгол төрийг авч явах учиртай.  Бусдын үзэл сурталд дөрлөгдчихсөн, бусдын тоглоомын дүрэмд захирагдчихсан, бие дааж сэтгэх чадваргүй, бүтээлч бус хүмүүс монгол төрд шургалчхаад өөрийн болон харийныхны эрх ашгийг ард түмнийхээ эрх ашгаас дээгүүр тавиад явбал улс орон дампууран сүйрэх нь мэдээж.

	Бүтээлч хүний хамгийн гайхамшигтай чанар бол түүний чөлөөт сэтгэлгээ. Монгол төрийн эрхмийн дээд зорилго бол хүнээ хөгжүүлэх, бүтээлч хүмүүстээ өөрийнхөө төлөө болон монголын төлөө юм хийж бүтээх боломжийг нь нээж өгөх явдал. Хөгжингүй, бүтээлч, эрүүл саруул ард түмэн л хүн төрөлхтний хөгжил дэвшлийн манлайд явах болно.  Бүтээлч хүн гэхлээр манайд голдуу урлаг соёлын зүтгэлтнүүд, зохиолч, яруу найрагч, хөгжмийн зохиолчид, зураачид, гар урлаачдыг ойлгодог хэвшил тогтжээ. Эдгээр хүмүүс бүтээлч хүн гэдэгтэй хэн ч маргахгүй. Гэтэл жирийн амьдрал дунд үй олон бүтээлч хүмүүс байна. Ажил амьдралаа сайхан аваад явчихдаг, хажуугаар нь улс орон, хамтран зүтгэгчдэдээ сайн сайхан зүйл хийгээд тус нэмэр болох сон гэсэн мятаршгүй сэтгэл зүтгэлтэй үй олон хүмүүс манайд байгаа. Бүтээлч хүмүүсээ дэмжинэ гэхлээр тэдэнд элдэв "нэр алдар" өгөөд том том жааз тэврүүлж зургийг нь татаад, шагнал сайшаал нэртэй зүйлээр хуураад байх биш, юмаа хийх, шинэ санаа оноогоо хэрэгжүүлэх боломжийг  нь нээж өгөх хэрэгтэй юм. Тэдэнд түүнээс илүү, эрхэм шагнал гэж үгүй!

	Өнөөгийн монголчууд бид шинэ үнэт зүйл, шинэ соёлын эрэлд хатаж явна. Түүнийг бид харь газраас, харийн соёлоос эрэлхийлсээр хорь гаруй жилийг ардаа хийлээ. Гэтэл эрхэмлэвэл зохих үнэт зүйл маань эх оронд маань байж л байна. Тийм нэг үнэт зүйлийн нэг бол бидний дунд амьдарч ажиллаж, цаг хоромтой уралдан, зорьсондоо хүрэх гэж тэмцэн яваа бүтээлч хүмүүс юм. Тэдний бүтээлч чанар, мятаршгүй хичээл зүтгэл бол монголын үнэт зүйл яах аргагүй мөн. Тийм учраас Монгол төрийн туйлын зорилгуудын нэг бол хувь хүний бүтээлч чанарыг эрхэмлэн дээдэлж, бүтээлч хүмүүсийг дэмжих, хүүхэд залуусаа бага наснаас нь аливаад хандах бүтээлч хандлагатай болгон өсгөж хүмүүжүүлэх явдал болж байна. 

	2013 

	 


ХҮЧ ЧАДАЛ, ЭРХ ЧӨЛӨӨ, АЗ ЖАРГАЛ

	 

	Хүн бүр амьдралаа АЗ ЖАРГАЛТАЙ өнгөрүүлэхийг хүсдэг.Үндэстэн бүр, хувь хүн бүр аз жаргалын тухай өөр өөрсдийн ойлголттой. Хүн төрөлхтний мянга мянган жилийн түүх аз жаргалын төлөөх тэмцэл байлаа. Одоо ч тэр тэмцэл үргэлжилж байна, хойшид ч үргэлжилнэ. Хэдийгээр аз жаргалын тухай өөр өөр ойлголттой ч гэсэн тэрхүү аз жаргалын хамгийн чухал, хамгийн гол хэсэг нь ЭРХ ЧӨЛӨӨ гэдэг дээр бүгд нэг байдаг.

	Монгол Үндэстэн эрх чөлөөг ХҮЧ ЧАДАЛТАЙ холбож үздэг байлаа. Харин сүүлийн 300 жилд бидэнд бусад үндэстнүүд юуг сайн сайхан, юуг муу муухай гэдгийг заасаар ирлээ.

	Өнөөгийн амьдралаасаа татгалзаж, хойд насны диваажинд итгэж өмнөх насны бүх л үйлийн үрээ эдэлж явбаас аз жаргалд хүрнэ хэмээн Буддизм номлож байв.

	Өнөөгийн амьдралаа золин байж эв хамтын сайн сайхан нийгэмд хүрнэ, тэр цагт жаргалын дээдийг эдлэх юм шигээр Коммунизм сурталдаж байлаа.

	Гэтэл өнөөдөр "Амиа хоохойлцгоо! Ард түмний хэдэн үе, хэдэн арван жилээр босгож бүтээсэн зүйлийг хулгайлж, хумсалж, хүний газар аваачин нууж довоо шарлуулцгаа! Олон түмний төлөө зүтгэнэ гэдэг бол тамд явснаас ялгаагүй!" хэмээн Капитализм тулгах...

	Аль аль нь Бие Хүний эрх, эрх чөлөөг ор тас үгүйсгэснээрээ Монголчуудыг сульдан доройтож, ялзрал мөхлийн ирмэг дээр аваачсан билээ.

	Үнэнийг хэлэхэд бид өнөөдөр ч эрх чөлөөгөө алдахын ирмэг дээр тулж ирээд байна. Монголын байгалийн баялагт харийнхан шунан дайрахдаа юуны өмнө бидний бүх талын эрх чөлөөг хязгаарлах бодлогыг ил далдаар явуулж эхлээд хорь гаруй жил өнгөрлөө.  Тэд өөрсдийн үзэл суртал үнэт зүйлийг бидэнд янз бүрийн хэлбэрээр нэвтрүүлж монголчууд биднийг өөрийн гэсэн үнэт зүйлгүй, өөрийн гэсэн үзэл санааны баримжаагүй болгож байна.

	Аз жаргал гэж юу вэ? Даван туулах - Ялан дийлэхүй бол Аз Жаргал. Хөгжин дэвжих, сайжрах, хүч чадлыг олох, бүтээлч чанарыг тэтгэх, эрх чөлөө, аз жаргалд хүрэх хамгийн гол зам, зарчим бол даван туулaх, ялан дийлэх явдал.

	Хэнийг, юуг ялан дийлэх, даван туулах болж байна вэ? гэдэг асуулт зүй ёсоор гарна. Сул дорой байдлыг, үүнээс үүдсэн зогсонги байдлыг, бурхны нэрийг барьж будилаан хутгагчдыг, бусдын хүч хөдөлмөрөөр амьдрахыг хүсэгчдийг, хөгжил дэвшлийг ухраан зогсоогчдыг даван туулах, ялан дийлэх хэрэгтэй юм. Хувь хүнийхээ хувьд ажилтандаа сэтгэл ханахыг, арчаагүй байдлаасаа болж хөшиж, "хөгширч" үхэхийг таслан зогсоож, амьдралын эрч хүчээр дүүрэн  амьдрахыг даван туулах ялан дийлэх гэж хэлж байгаа юм. Хэдий чинээ бэрхийг даван туулж, эсэргүүцлийг ялан дийлнэ вэ, төдий чинээ их эрч хүч энергийг олох болно.

	Ялан дийлэхтэй холбогдон үүсэх сэтгэлийн их баяр баясгалан бол Аз Жаргал. Аливаа эсэргүүцэл, хүнд бэрхийг даван туулж чадсаны их баяр хөөр юм. Энэ бол бие, сэтгэл, оюуны хүчээ мэдрэх, бахархал, омогшил гэж хэлж болно.

	Амьдрал бол тэмцэл. Амьдрал бол ямагт өөртэйгөө, өрөөлтэй, өөдлөхөд саад болж байгаа бүхэнтэй хийх тэмцэл. Амьд байгаль, хүн төрөлхтний амьдрал бол тэр чигээрээ тэмцэл байсан, цаашид ч байх болно. Аль нэг анги бүлэг, улс төрийн хүчин - " хүн сүргийн" хооронд ямагт тэмцэл явагдаж байдаг. Улс орнууд эрх ашиг, эд баялгийнхаа төлөө ямагт тэмцсээр ирсэн. Боолын эзэн, боол, баян ба хоосны хооронд ямагт тэмцэл явагдсаар ирсэн.

	Хүн өөрийнхөө сул талтай, хүч чадалд хүрэхэд нь саад болж байгаа юм бүхэнтэй тэмцсээр ирсэн. Амьдралыг тэмцэл гэж хүлээн зөвшөөрөх нь үнэнийг хүлээн зөвшөөрч байгаа хэрэг мөн. Тэмцэлийн явцад хувь хүн, нийгэм, хүн төрөлхтөн хөгжиж, хүчирхэгжих болно. Хэн амьдрахыг хүснэ вэ тэр тэмцэх ёстой бөгөөд, хэн тэмцэхийг эс хүснэ тэр бээр мөхөх тавилантай. Хүч чадал, энергийн төлөөх тэмцэл бол мөнх…

	 Сул дорой байдал бол хүч чадалгүйн шинж, хүч чадалгүй бол эрх чөлөөгүй, эрх чөлөөгүй бол аз жаргалгүй гэсэн үг.

	Аливаа хүн бие, сэтгэл, оюуны хувьд боолчлогдох магадлал - боломж байнга байж байдаг. Биеийн хүчийг нь ашиглах, түүнийхээ хариуд өчүүхэн хөлс төлөх эсвэл огт төлөхгүй байх явдал бүх л түүхийн туршид оршсоор ирсэн. Сэтгэл санаагаар дарамтлах, арга заль зохиож, тухайн хувь хүн, үндэстнийг тэр чигт нь хөтлөх удирдах явдал бас байсаар ирсэн. Одоо ч байна!

	Хамгийн аюултай боолчлол бол оюун санааг нь боолчлох, удирдах гэсэн оролдлого... Үүндээ шашны мухар сохор итгэл, ягшмал номлол, улс төрийн явцуу үзэл суртлыг ёс суртахууны шаардлагаa болгон ашигладаг явдал. Хүний оюун санааг л хянаж чадвал бусад бүх зүйлийг нь хянах, төгс төгөлдөр боол  болгох боломж нээлттэй.

	Хүнд чөлөөт оюун санаа хамгийн чухал, хүний оюун санаа орчлон ертөнц, амьдралын аливаа үйл явцад нээлттэй байх ёстой. Тэдгээр үйл явдлын тухай урьдчилсан төсөөлөл, зуршил дээр  үндэслэсэн хандлага нь бодит байдлын талаар үнэн зөв мэдлэг олох, цаашилбал тэр мэдлэгтээ үндэслэсэн практик алхам хийх боломжгүй болгоно. Өөрөөр хэлбэл худал хуурмаг байр сууринаас  бодит байдал болон амьдралд хандаж төөрөгдөлд орж эхэлнэ гэсэн үг. Нэгэнт төөрөгдөлд орсон хүнийг удирдах - боолчлох шиг амархан зүйл байхгүй. Үндэстэн оршин тогтнохын үндэс нь тухайн улс үндэстэн, хувь хүмүүс, төр засаг бусдаас бүх талаар хараад бус байх явдал. Бусдын хүсэл зоригт хөтлөгдсөн улс үндэстэн  эрх чөлөөгүй ард түмэн…

	Хүч Чадал үгүй бол Эрх чөлөө үгүй,

	Эрх Чөлөө үгүй бол Аз жаргал үгүй,

	Аз Жаргал үгүй бол Амар амгалан үгүй,

	Хүч Чадал гэдэг бол Бие, Сэтгэл, Оюуны хүч чадал,

	Эрх Чөлөө гэдэг бол Бие, Сэтгэл, Оюуны эрх чөлөө,

	Аз Жаргал гэдэг бол Бие, Сэтгэл, Оюуны аз жаргал,

	Амар амгалан гэдэг бол Бие, Сэтгэл, Оюуны амар амгалан.

	 

	Тэгэхээр өнөөгийн Монгол Үндэстэн,  Монголын ард түмний хамгийн гол үнэт зүйл бол ХҮЧ ЧАДАЛ, ЭРХ ЧӨЛӨӨ, АЗ ЖАРГАЛ болж байна. Хувь хүний эрх, эрх чөлөөг хүлээн зөвшөөрч, түүний бие, сэтгэл, оюун санаагаа бүтээлчээр хөгжүүлэн сайжруулах  хариуцлага - боломжийг хангасан тийм нийгмийн харилцааг буй болгосон цагт Монгол Үндэстэн сая хөл дээрээ босож ирнэ.

	Дахин сонгогдсон Ардчилсан Ерөнхийлөгч маань энэхүү үнэт зүйлсийнxээ төлөө тууштай тэмцэж, Эх Орон - Ард түмнийхээ төлөө зүтгэнэ гэдэгт эргэлзэхгүй байна.

	Монгол Түмнийг маань Мөнх Тэнгэрийн Хүч ивээх болтугай!  

	2013

	 


"Шүгэл үлээгчид" гэж хэн бэ? Хэрхэн шүгэл үлээх вэ?

	 

	Аливаа уралдаан тэмцээний үед шүүгчийн зүгээс шүгэл үлээх явдал цөөнгүй. Энэ нь тухайн тэмцээний дүрэм зөрчигдлөө, бохир тоглолт хийлээ гэдгийг тамирчид болон үзэгчдэд мэдэгдэж буй хэрэг. 

	1970 аад оны эхэн үед Америкийн иргэний эрхийн төлөө тэмцэгчдийн нэг Ralf Nader энэ "шүгэл үлээгч" гэдэг үгийн утгыг "нууц мэдээлэгч", "матаач", "хов жив зөөгч" гэсэн үгийн утгаас ялгаатай гэсэн санаагаар анх хэрэглэжээ.

	Өнөө цагт "Шүгэл үлээгч" гэдэгт аль нэг байгууллагын дотоодод бугшсан зүй бус үйлдэл, сэжиг бүхий луйвар, хууль бус үйлдлийг эсэргүүцэгч хүнийг ойлгодог болжээ.

	Нууцлагдмал зүй бус үйлдэл гэдэгт тухайн байгууллагын хууль, дүрэм зөрчсөн, олон нийтийн эрх ашигт шууд харшилсан үйлдлүүд, хулгай, луйвар, эрүүл ахуйн шаардлагыг зөрчих, хээл хахууль, авлигал гэх мэт орно.

	Шүгэл үлээгчид нь байгууллагынхаа дотоодод болж байгаа зүй бус үйлдлээс гадна улс орны хэмжээнд, дэлхий нийтийн түвшинд болж байгаа зүй бус үйлдлүүдийн тухай олон түмэнд мэдэгдэх явдал ч бас буй.

	Ийм шүгэл үлээгчдийг тухай улс орон эсвэл тухайн байгууллага нь "эх орноосоо урвагч", "дайсны талд туслагч"; "нэр алдар олохыг хүсэгч"; "хувийн өс хонзонгоо авахын тулд байгууллагаа хохироогч" гэх мэтээр харааж, хаяг зүүх нь цөөнгүй.

	Ийм нэр хаяг зүүгээд байгаа өнөө цагийн баатар гурван хүний тухай эхлээд товч өгүүлье:

	 

	Edward Joseph Snowden (Эдвард Жозеф Сноуден)

	 

	Тэрээр одоо 30 настай. АНУ -ын тусгай албанд (Тагнуулын Ерөнхий газар) мэдээллийн технологийн техникчийн ажил хийж байсан. Энд ажиллаж байхдаа АНУ-ын засаг захиргааны зүгээс олон түмнийг тагнах, мэдээллийг нэгтгэн цуглуулж тусгай мэдээллийн санд хадгалах, чагнах нууц төлөвлөгөөг илчилсэн. Эрх баригчид зөвхөн өөрийн ард иргэдийг тагнаж чагнаад зогсоогүй, холбоотнууд болох Европын холбооны улсууд, Хятад, Оросыг тагнан турших программ хэрэгжүүлж эхэлснийг мэдэгдсэн.

	Ийнхүү нууц мэдээллийг илчилсэн нь түүнийг АНУ-ын үндэсний аюулгүй байдалд заналхийлсэн, урван тэрслэгч, гэмт хэрэгтэн хэмээн зарлахад хүргэсэн юм. Харин тэрээр өөрийн энэ үйлдлээ тайлбарлахдаа: "Эрх баригчдын зүгээс олон түмний нэрийг барьж хийж байгаа нууц төлөвлөгөө нь ард иргэдийнхээ эсрэг болж байгааг олон нийтэд мэдэгдэхийг хүссэн" гэжээ. Тэрээр мөн Гардиан сонины 2013 оны 6 сарын 9 ний дугаарт өгсөн ярилцлагадаа: " Ард иргэдээ тагнадаг улсад би амьдрахыг хүсээгүй. Миний хийж, хэлж байгаа бүхэн нууцаар бичигдэж, сонсогдож байдаг тийм ертөнцөд би амьдрахыг хүсээгүй. Манай засгийн газрын зүгээс хийж буй энэ зүй бус үйлдэл нь АНУ-ын үндсэн хуулийн 4, 5 дугаар нэмэлт, нэгдсэн Үндэсний байгууллагын Хүний Эрхийн тунхгийн 12 дугаар зүйлийг зөрчиж бүх нийтийг хамарсан тагнан турших үйл ажиллагаа явуулж байгааг л мэдэгдэхийг хүссэн" гэжээ.

	Сноудений энэ үйлдлийг АНУ-ын засаг захиргаа, Конгрессийн гишүүдийн нэлээд хэсэг гэмт үйлдэл хэмээн үзэж даруй баривчлан ирүүлж шийтгэл хүлээлгэх хэрэгтэй гэдэг шаардлага тавьж байв. Тэрээр Хон Конг-д байх хугацаандаа Гардиан (Guardian) сонины салбарт эхний ярилцлагуудаа өгөөд АНУ-ын эрх баригчдын Хон Конг-д үзүүлэх шаардлага дарамт их байсан учир Москва ниссэн юм. ОXУ түүнд одоогоор түр хугацааны улс төрийн орогнол олгоод байна.

	 

	Bradley Manning ( Брадлеи Маннинг)

	 

	Америкийн Зэвсэгт Хүчний ахлах байлдагч Брадлеи Маннинг одоо 26 настай. Иракт, Багдад хотын ойролцоох дивизэд алба хааж байжээ. Тэрээр Засгийн газар болоод Батлан хамгаалахын хооронд явагддаг холбооны шугамд ажилладаг байж. Тэрээр нууц мэдээллүүдийг дамжуулах болон хүлээн авах үүрэгтэй байв. Энд ажиллаж байхдаа нууц видео бичлэгүүд, гадаад орнуудын дипломатуудтай Америкийн дипломатуудын утсаар ярьсан яриа, Ирак болон Афганы дайны ажиллагаатай холбоотой нийт 750000 материалыг WikiLeaks сайт руу дамжуулжээ. Эдгээр материал дотор 2007 оны 7 дугаар сарын 12-нд Америкийн цэргийн нисэхийнхний агаараас хийсэн довтолгоо байсан бөгөөд 2010 онд олон нийтийн мэдээллийн хэрэгслээр цацагдсан байна. Энэ видео дээр ажлаа хийж яваа сэтгүүлчдийн багийг болон тэдний шархадсан заримд нь туслахаар ирсэн энгийн хүмүүс болон хоёр хүүхдийг нисдэг тэрэгнээс гал нээн, хайр найргүй хядаж байгаа дүрс байдаг. Ийнхүү Маннинг 2010 оны 5 сарын 27-нд баривчлагджээ.

	"Бид өөрсдийн зорилгыг умартан хүмүүсийг баривчилах, алан хядах"дон туссан" мэт байлаа. Америкийн олон нийт үүнийг харах хэрэгтэй гэж бодсон. Тэгээд бидний өдөр тутам цэрэг дайны ажиллагаа явуулж буй тэдгээр улс орнуудад хийж байгаа терoризмын эсрэг дайн гэх гадаад бодлогоо эргэн харахыг эрх баригчидаас жирийн иргэд шаардах ёстой гэж бодсон" хэмээн тэрээр хэлж байв. Түүнд шүүхээс олон зүйл ангиар 90 жил хорих ял оногдуулаад байгаа бөгөөд Маннингийн энэхүү тэмцэл нь цэрэг зэвсэгийн хүчээр Дэлхий дахинд ноёрхолоо тогтоох гэсэн АНУ-ын гадаад бодлогыг төлөвлөгчид болон эзлэгдсэн орныхоо нутаг дэвсгэр дээр дур зоргоороо авирлагч цэргийнхэнд том цохилт болсон юм.

	 

	Julian Assange (Жулиан Ассанже)

	 

	Австралийн хэвлэн нийтлэгч, сэтгүүлч, редактор. Одоо 42 настай. Тэрээр WikiLeaks сайтыг үндэслэгч бөгөөд эрх баригчдын олон нийтээс нууцалсан мэдээлэл, нэрээ үл мэдэгдэхийг хүссэн албаны эх сурвалжуудаас авсан мэдээ, шүгэл үлээгчдийн илгээсэн мэдээллийг нийтэлдэг сайт юм. Ассанже өсвөр насны хүүхэд байхдаа компьютерын программчин - хакер байсан бөгөөд WikiLeaks -ийг байгуулснаасаа хойш хэвлэл мэдээллийн эрх чөлөөг хамгаалах, эрх баригчдын зүгээс тэднийг хянах цагдахын эсрэг идэвхтэй тэмцэгч болжээ. Мөн эрэн сурвалжлах сэтгүүл зүйд ажилладаг сэтгүүлчид түүнтэй идэвхтэй хамтран ажилладаг байв. WikiLeaks сайт нь 2010 онд АНУ-ын цэргийнхний болон дипломат албаныхны нууц материалуудыг олон нийтэд дэлгэн тавьснаараа дэлхий нийтэд танил болсон юм. Чухам тэр үед л Брадлеи Маннингийг "дайсанд тусалсан" хэргээр баривчилж Ассанже-ийг ч мөн баривчлахаар шаргуу хөөцөлдөж эхэлсэн юм. Тэрээр Их Британид орогнол хүссэн боловч АНУ-ын шаардлагаар Америк руу ачигдахын даваан дээр Эквадор улсаас улс төрийн орогнол хүсэж элчин сайдын яаманд нь өнөөг хүртэл байрлаж байгаа билээ. Хэрэв АНУ түүнийг авах юм бол түүнд асар хүнд ял оногдохоор байгаа юм. Учир нь түүний нийтэд ил болгосон материалуудад АНУ-ын улс төрийн болон цэрэг, тагнуулын байгууллагын бүх түвшний хээл хахууль, улс төрийн наймаа гэх мэт будилаантай бүх зүйл дэлхийн олон нийтэд ил болсон билээ. Түүний эх орон Австралийн парламент хуралдаанаараа түүний тухай авч хэлэлцэн түүний нууц материалуудыг нийтэлсэн явдал нь хууль бус хэмээн тогтоол гаргаж, паспортыг нь хүчингүй болгосон билээ. Тэрээр энэ бүхнийг үл хайхран Лондон дахь Эквадорын элчин сайдын яамнаас үйл ажиллагаагаа тасралтгүй явуулсаар байна

	 

	Хэрхэн шүгэл үлээх вэ?

	 

	Монголд зарим улс төрчид, сэтгүүлчид хэрхэн шүгэл үлээдэг билээ? Та бид мэдэж байгаа. Саарал ордны гаднаас үлээдэг. Зарим нэг нь саарал ордонд ордог. Тэгээд л таг болдог. Гадна шүгэл үлээж явснаа мартдаг. Улс төр хөөсөн зарим нэг нь эрх мэдлийн төлөөх ордны хуйвалдаанд нам дарагдаж, зарим сэтгүүлчид нь "ордны шивэгчин" маягийн ажил хийж эхэлдэг. Улс орон өр ширэнд баригдаж, уул уурхайн ашиг тусыг үзэх нь өнгөрч байгаа энэ үед шүгэл үлээх шаардлага байна. Гэхдээ улс төр, эдийн засгийн чухал шийдвэрүүдийг гаргаж буй Саарал Ордон дотроос үлээх хэрэгтэй байна. Үндэсний аюулгүй байдал, хүүхэд хөгшдийн аж амьдрал, хүнсний болоод эрүүл мэндийн асуудал, хүний хулгай, монгол телевизийн гадаад мэдээ, хувийн хэвшлийнхний ажилчидтайгаа харьцаж буй байдал, хог хаягдлын хот орчин, байгальд үзүүлж буй хортой үр дагавар, шударга бус байдал гээд үй олон асуудлаар ордон дотроос болон байгууллага олон нийтийн гүнээс шүгэл үлээх шаардлага байнга гарсаар байна. Шүгэл үлээнэ гэдэг бол ариун үйлс болох нь дээрх гурван хүний амьдрал тэмцлээс харагдаж байна. Шүгэл үлээнэ гэдэг нь зогсонги байдал, ялзрал доройтол, ордон доторх хуйвалдааны илчилнэ гэсэн үг. Хууль зөрчигдөж, хулгай газар авч байгааг хэлнэ, түүнтэй тэмцэнэ гэсэн үг. Тэгвэл хэрхэн яаж шүгэл үлээх вэ?

	+ Юуны өмнө ямар асуудлаар хэзээ хаана шүгэл үлээх гэж байгаагаа дээд байгууллагадаа мэдэгдэнэ.

	+ Дээд байгууллага, дарга сайдын зүгээс үүнийг дарах, эсэргүүцэх, авлигалах оролдлого гаргавал хууль сахиулах байгууллагад хандана.

	+ Хууль сахиулах байгууллага хуйвалдаанд оролцвол хэвлэл мэдээллийн байгууллагад хандана.

	+ Хэрэв тэд мөн хуйвалдааныг халхавчлах, нуух оролдлого гаргаваас олон нийтийн сүлжээнд, болон интернэт мэдээллийн хэрэгслүүдээр олон нийтэд мэдэгдэж эхэлнэ.

	Хамгийн гол нь та бол зүгээр нэг гомдол гаргагч биш. Та бол шудраг бус байдлын эсрэг гэрч гэдгээ сайтар ойлгох ёстой. Тийм учраас таны дэвшүүлж байгаа асуудал нэг бүрчлэн баримт нотолгоогоор батлагдсан байх ёстой гэдгийг мартаж болохгүй. Дээр дурдсан гурван шүгэл үлээгч бол дэлхий нийтэд тухайн үйл явцыг баримттайгаар харуулсан байгаа. Xөдөлшгүй баримтуудаар батлагдсан зүйлийн тухай шүгэл үлээж байгаа тул танд хууль хяналтын байгууллага, хэвлэл мэдээллийнхэн хүндэтгэлтэй, хүлээцтэй хандах ёстой гэдгийг мартаж болохгүй. Таныг ажлаас тaнь халах, айлган сүрдүүлэх, авлигалах гэсэн оролдлого нь тэдгээр буруутай этгээдүүдийг улам л хүнд байдалд оруулна гэдгийг хэлж сануулж байх хэрэгтэй.

	Зарим улс оронд, жишээ нь Их Британи, Герман-д шүгэл үлээгчдийг хамгаалах хуультай байдаг боловч их гүрнүүдийн эрх ашиг дээр тулаад ирэхлээр тэр нь мартагддаг болохыг дээрх жишээ бэлхнээ харуулж байгаа билээ.Манайд ч ийм хуулийг гаргах шаардлагатай гэж бодож байна. Хөдөлмөрийн хуульдаа оруулбал бүр сайн. Шүгэл үлээнэ гэдэг нь зүгээр нэг гудамжинд шүгэлдээд зогсохтой адилгүй бөгөөд та ажил алба, орон гэр, тэр байтугай гэр бүл, улс орноосоо зугтах дүрвэхэд хүрч болзошгүй тул сэтгэл санааны хувьд өөрийгөө бэлэн байлгах шаардлагатай. 

	2013

	 


FACE BOOK - ОЛОН НИЙТИЙН СҮЛЖЭЭ ХЭР НАЙДВАРТАЙ ВЭ?

	 

	2004 онд Харвардын Их Сургуулийн оюутан Марк Зукербергийн байгуулсан Face Book олон нийтийн сүлжээг дэлхий даяар 800 гаруй сая хүн, 70 хэл дээр ашиглаж байна.

	Face Book-ийг зөвхөн хувь хүмүүс хэрэглэхээс гадна пүүс компаниуд,төрийн болон төрийн бус байгууллагууд өөрийгөө сурталчлах, зар мэдээ тараах зорилгоор ашигладаг. Face Book бол ийм төрлийн сүлжээний зөвхөн нэг нь л юм. Хүмүүсийг сонирхлоор нь холбож өгдөг өөр олон төрлийн сүлжээ буй. Жишээ нь: оюутнуудын, аль нэг спортын багийг дэмжигчдийн, кино сонирхогчдын, тогооч нарын, аялагчдын, компьютер тоглоомууд болон хөгжим сонирхогчдын гэх мэт. Зарим нь зөвхөн компьютер ашиглаж холбогддог, зарим нь зөвхөн гар утсааp холбогддог бол Face Book хоёулыг нь ашиглах боломж олгодог.

	Хүмүүс ер нь ямар зорилгоор Face Book-т "татагддаг" талаар судлахад доорх хандалга ажиглагдсан байна:

	- Найз нөхөд, ойр дотнын хүмүүстэйгээ online-aap ч гэсэн хамт байх

	- Танил тал, хамаатан садан, ойр дотнын андуудынхаа өдөр тутмын амьдралын сониныг сонсох, үзэх, xapax

	- Сурагчид хамтран гэрийн даалгавраа хийх, тоглоомууд дээр тоглох,

	- Хэн нэгнээс сэтгэл - оюуны дэм, дэмжлэг авах, үнэт зүйл, оюун санааны хувьд ойр хүмүүсийг олох

	- Өөрийнхөө уран бүтээл, авьяас чадвараа бусдад үзүүлэх, сэтгэгдлийг нь сонсох

	- Албан ёсны сургууль, сургалтаас гадуур бие даан суралцах,

	- Цахим техник хэрэгсэл хэрэглэх чадвараа дээшлүүлэх,

	- Сонирхлын хүрээгээ тэлэх, судалгаа шинжилгээний ажилдаа шинэ мэдээ, мэдээлэл олох

	- Мэргэжлийн ур чадвараа дээшлүүлэхэд туслахуйц мэдлэг мэдээлэл хайх

	- Албан ёсны мэдээллийн хэрэгсэл, сургууль болон гэр орон, ажил албаныхаа хүрээнээс гадуур мэдээлэл олох

	- Нийгэмд чиглэсэн идэвхтэй үйл ажиллагаа явуулж буй групп, олон нийттэй дуу хоолойгоо нэгтгэх зэрэгт бол Face Book юугаар ч орлуулшгүй хэрэгсэл болж чаджээ.

	Ийм чухал хэрэгсэл болж чадсан зүйл маань хэр зэрэг найдвартай вэ? гэдэг асуулт зайлшгүй гарна.

	Үүнийг мэдэхийн тулд Face Book олон нийтийн сүлжээний зүгээс хэрэглэгчдийнхээ хувийн нууцын хадгалалт, найдвартай байдлын талаар ямар чиг баримтлалтай байдгийг харцгаая:

	 

	“ WE TRY TO KEEP FACEBOOK UP, BUG-FREE, AND SAFE, BUT YOU USE IT AT YOUR OWN RISK…WE DO NOT GUARANTEE THAT FACEBOOK WILL BE SAFE OR SECURE. FACEBOOK IS NOT RESPONSIBLE FOR THE ACTIONS OR CONTENT OF THIRD PARTIES, AND YOU RELEASE US, OUR DIRECTORS, OFFICERS, EMPLOYEES, AND AGENTS FROM ANY CLAIMS AND DAMAGES, KNOWN AND UNKNOWN, ARISING OUT OF OR IN ANY WAY CONNECTED WITH ANY CLAIM.”

	 

	“Бид Face Book - ийг вирусгүй, найдвартай ажиллуулахыг хичээх болно. Гэхдээ та (Face Book – ийг.opч) өөрийнхөө хүсэлтээр ашиглаж байгаа. Бид Face Book бол найдвартай, аюулгүй гэдэг баталгаа гаргахгүй. Face Book гурав дахь этгээдийн үйлдэл ба байрлуулж буй зүйлийн төлөө хариуцлага хүлээхгүй, тийм учраас та гомдол шаардлага болoн, танд учирсан хохирлын төлөө манай захирлууд, албаны хүмүүс, ажилтнуудад хандах шаардлагагүй. Энэ нь манайд хандсан болон хандаагүй аливаа гомдол саналд хамаарна.” гэжээ.

	 

	Мөн Face Book-ийн Хувь хүний нууцлалыг хадгалахтай холбоотой FAQ буюу Асуулт, хариулт нь хоорондоо илэрхий зөрчилдсөн байдалтай байдаг. Жишээ нь: “Бид таны тухай мэдээллийг гурав дахь этгээдэд дамжуулахгүй” гэсэн мөртөө, өөр нэг газраа, "Бид таны тухай мэдээллийг өөрсдийн харилцдаг гурав дахь этгээд - хариуцлагатай компанитай хамтран эзэмшиж болох юм гэх. Тэгснээ, "хуулийн байгууллагын хүсэлт болон бидний ажил хэргийг хөнгөвчилж байгаа бизнес хамтрагчдадаа "бас өгөх" тухай ч байх aж. Үүнийг та доорх холбоосоор орж өөрийн нүдээр шалгаад авсан ч илүүдэхгүй:

	http://www.facebook.com/terms.php?ref=pf

	Дээрх албан ёсны бичиг баримтаас нь харахад Face Book бидний аюулгүй байдал, хувийн нууцаа алдах эсэхийг өөрсдөд маань даатгаж байгаа болох нь харагдаж байна. Учир нь энэ бол нийгэм, олон нийтийн сүлжээ. Нийгмийн дунд та өөрийгөө хэрхэн авч явахаас таны амь нас, аюулгүй байдал, хувийн болон “хувьсгалын” нууцаа алдах эсэх чинь хамаардагтайн адил, Face Book олон нийтийн сүлжээнд орно гэдэг нь 800 саяас илүү гарсан таних танихгүй хүмүүсийн дунд ороод явчихлаа л гэсэн үг. Энд та өөрөө өөрийнхөө өмнө хариуцлага хүлээнэ. Нэгэнт бид эрсдэлтэй юм хэрэглэж байгаагаас хойш тэр эрсдэлүүд нь ямар юм байж болох вэ гэдэг талаар бага ч гэсэн мэдээлэлтэй байх ёстой. Үүнд:

	- Хүмүүс олон нийтийн сүлжээгээр сүрдүүлэг, заналхийлэл, доромжлол, хууралт, гүтгэлэг, тэр байтугай аллагад өртөх нь элбэг болжээ. Нэгэн залуу бүсгүй хэзээ хаана очихыгоо Face Book, Twitter-тээ бичиж үлдээгээд гарчээ, яг тэр газар нь алуурчин отож байгаад алсан нь тогтоогдсон тухай саяхны нэг сонинд гарсныг үзлээ.

	- Ялангуяа Face Book дээp,бага насны хүүхдүүдийг залилах, айлгах, сэтгэл санааны дарамтад оруулах, таньдаг хүнийх нь нэр барьж тэдэнтэй харьцах замаар хулгайлах, хуурах, ашиглах, гэр бүлийнх нь тухай дэлгэрэнгүй мэдээлэл авах, садар самуун, хүчирхийлэлд татан оруулах явдал байнга гарсаар байна.

	- Таныг гүтгэж доромжлохын тулд таны тухай мэдээлэл, зураг хөргийг садар самууныг сурталчилсан эсвэл террорист байгууллагуудын сайтууд дээр тавих

	- Гэмт хэргийн бүлэглэлд оруулан мэдээлэх

	- Хулгай дээрмийн хэрэгт хувийн мэдээлэл, зураг хөргийг тань ашиглах, хуулийн байгууллагад худал мэдүүлэх

	- Таны хувь хүнтэй чаталсан хэсэг гурав дахь этгээдэд дамжихгүй гэх баталгаа байдаггүй. Ийм тохиолдол олон гардаг. Өнгөрсөн долоо хоногт л гэхэд TechCrunch хэмээх веб сайт хүмүүсийн хувийн чатан дахь бичлэгийг уншиж болдог программ гарсан тухай мэдээлжээ.

	- Таны хувийн мэдээлэл, зураг, чатласан бичлэг, видео, цагийн хуваарь, ажлын төлөвлөгөө гурав дахь этгээдэд мөн дамжихгүй гэх баталгаа байхгүй

	- Face Book өөрийнхөө сүлжээнд ямар нэг өөрчлөлт, сайжруулалт хийх бүрийд таны Privacy- (Хувийн нууцлал) болон Security (Найдвартай, аюулгүй байдлын) тохиргоо мөн өөрчлөгдөж, таны зарим мэдээллээ бусдад үзүүлэхгүйгээр тохируулсан тохируулга алдагддаг байна. Жишээ нь, зөвхөн миний дотнын найзууд л харж болно гэж тохируулсан утасны дугаар тань нийтэд үзэгдэж харагдахуйцаар болно гэсэн үг.

	- Уг сүлжээн дээр байрлуулж байгаа бусад байгууллага, компаниудын зар сурталчилгаа, зураг, холбооснууд нь вирустэй эсэхийг хэрэглэгчийн зүгээс мэдэх боломжгүй байдаг.

	- Face Book дээр байгаа таны жинхэнэ найзууд болон Face Book-ийн найзууд, танил хүмүүс тань санамсаргүй болон санаатайгаар хувийн мэдээллийг тань бусдад дамжуулахгүй гэсэн баталгаа байхгүй. Өөрийн чинь аюулгүй байдал найзаас чинь, найзын чинь аюулгүй байдал өөрөөс чинь хамаарна.

	- Хаа сайгүй байдаг залилан мэхлэгчид, хулгайч, луйварчид, гэмт этгээдүүд, тагнуул туршуул, хүний хулгайч, алуурчид таны нэрээр, эсвэл өөрсдийн хуурамч хувийн мэдээллийг Face Book дээр тавьж гэмт үйлдлээ хийсэн тохиолдол ихэссээр байна. Жишээ нь Verisign компанийн iDefence группээс мэдээлэхдээ зарим хакер групп

	Face Book хэрэглэгчдийн нэр, нууц үгийг худалдаж байсан тухай мэдээлсэн байна.

	1.5 сая хүний хувийн мэдээллийг нэгийг нь 25 - 45 доллароор зарж байгаад баригджээ.

	Хамгийн сүүлийн үеийн судалгаагаар Австралийн Квинсланд мужид өнгөрсөн сард Face Book дахь хүмүүсийн мэдээллийг ашиглаж 19 аллага, 728 гэмт халдлага, 542 секс халдлага, 370 интернэт банкны болон бусад хулгай, луйвар гарчээ.

	- Face Book дээрээс хүмүүс хамгийн ихээр хувийн мэдээллээ алддаг зам бол Application буюу янз бүрийн тоглоом тоглох, видео үзэх, гэрэл зургийн бусад сүлжээ рүү орох боломж олгодог программууд юм. Тэдгээр сайт руу та орохдоо тухайн жижиг программыг өөрийн Profile хуудсанд татаж байгаа, ингэхдээ та өөрөө ч мэдэлгүй гурав дахь этгээдийг таны хувийн мэдээлэлд нэвтрэх боломжийг олгож орхидог. Application татах бүрийд таны хувийн мэдээллийн тохиргоо өөрчлөгдөж байгаа гэж ойлгох хэрэгтэй.

	- Өөр нэг томоохон сэтгэл сэрдхийлгэсэн зүйл бол Face Book дээрх бидний бүх хувийн мэдээлэл, гаргаж буй зураг хөрөг, бичлэг, чаталж буй яриа хөөрөө, ер нь юу л тавина тэр бүхэн хэзээ ч арилахгүйгээр Face Book-ийн server дээр хадгалагддаг. Та чаталсан зүйлээ арилгах гээд үзээрэй. Тэнд Delete гэсэн товч байхгүй байгаа.

	- Face Book-ийн Privacy Policy буюу Хувь Хүний Нууцлалын тухай хэсэгт "бид таны тухай мэдээллийг өөр эх сурвалжуудаас цуглуулах бөгөөд сонин хэвлэл, мессенжер ч үүнд орно. Та Face Book- ийг хэрэглээгүй байсан ч таны мэдээллийг бид цуглуулах болно" гэсэн үг бий. Google, Yahoo, YouTube, AOL сайтууд дээрх таны и-майл

	- Face Book-тай холбож болдгийг та мэдэж байгаа. Тэндээс таны мэдээлэл Face Book руу урсаж, цааш АНУ-ын Тагнуулын Ерөнхий Газар, Үндэсний Аюулгүй байдлын Агентлаг, Холбооны Мөрдөх Товчоо гэх мэт тусгай албадын мэдээллийн санд очиж хадгалагдана. 2013 оны 4 сараас АНУ-ын засаг захиргаа өөрийн иргэдийн болон Дэлхийн аль ч өнцөгт байрласан Компьютерын Системд нэвтрэх, тагнах, чагнах, цуглуулах хуулийг гаргаж, Призм хэмээх хөтөлбөрийг хэрэгжүүлж эхэлсэн билээ.

	Энэ хөтөлбөрийг эсэргүүцэн илчилж, шүгэл үлээсэн Edward Snowden (whistleblower) эх орноосоо дүрвэхэд хүрсэн билээ.

	- Уг Призм хөтөлбөрийн гол хүний нэг Max Kelly гэгч өмнө нь Face Book-ийн Аюулгүй, найдвартай ажиллагааны хэсгийг хариуцдаг байсныг, мөн АНУ нь хувь хүний мэдээллийн нууцыг хадгалах, хамгаалах Нэгдсэн Үндэсний Байгууллагын хуульд гарын үсэг зураагүй орон гэдгийг энд онцгойлон дурдах хэрэгтэй гэж бодож байна.

	Энэ бүхнээс харахад бид ихээхэн эрсдэлтэй зүйлээр “наадаж” суугаа аж.

	Тэгвэл эрсдэлийг хэрхэн бууруулах вэ? гэдэг асуулт гарна.

	- Хамгийн гол нь жирийн амьдралд юу л тохиолддог вэ тэр бүхэн Интернэтийн орчин, олон нийтийн сүлжээ - Face Book дээр ч мөн л тохиолдоно гэдгийг байнга санаж байх хэрэгтэй

	- Ойр дотнын хүмүүс, үр хүүхэд, хамгийн сайн найз нөхдийн болон хувийн мэдээллээ Face Book-т бүртгэгдсэн Friend гэсэн болгонд тайлагнахгүй байх. Танихгүй хүн тэдний тухай асууж сонирхвол хариулахгүй байх эрхтэй гэдгээ санаж байх хэрэгтэй

	- Face Book бол үнэгүй үйлчилгээ. Хорвоо дээр үнэгүй юм байдаггүй гэж бид ярьдаг. Тэгвэл энэ үнэгүй үйлчилгээнийхээ төлөө Face Book бидний мэдээллийг цааш гуравдагч этгээдэд зардаг, дамжуулдаг гэдэгт эргэлзэх хэрэггүй.

	- Face Book бол мөнгө олох зорилготой хувийн компани гэдгийг мартаж болохгүй!

	- Face Book бол хүмүүс өөр өөр тасалгаанд орчхоод нүүр нүүрээ харалгүй хананы завсраар бичиг солилцоод байгаа юм шиг харилцаа юм.

	- Friend гээд байгаа хүмүүсийн маш цөөхөн хувь нь таны таньдаг хүмүүс байгаа гэдгийг мартаж болохгүй.

	- Өөрийнхөө байнга давтагддаг цагийн хуваарь, ажил хэргийн төлөвлөгөөг олонд харагдахаар тавьж болохгүй.

	- Гэр орон, хаяг адрес, хувийн амьдралын чинь талаар дэлгэрэнгүй мэдээлэл өгөхүйц зураг, видео гэх мэтийг тавихдаа бодолтой тавих.

	- Таны дарга, ажил олгогч болон тусгай албад, хууль цагдаагийн байгууллагын хүмүүс Face Book хуудсанд чинь шаардлага гарвал “зочилно” гэдэгт эргэлзэх хэрэггүй.

	- Face Book бол бизнес, байгууллагын сурталчилгаанд бол маш тохирсон сайт.

	- Хүний харилцааны 80-90 % нь биеийн хөдөлгөөний хэл ( body language) байдаг, тэгвэл Face Book нь нүүр нүүрээ харж уулзахтай адилтгах аргагүй харилцаа гэдгийг мартаж болохгүй.

	- Face Book Friend чинь хэмээн тантай холбогдсон, танихгүй хүмүүс таныг хаана юу хийж явааг "сэм ажихаас" гадна, таны дуртай хөгжим, ном, кино, төрсөн газар орон, гэрийн болон ажлын утас, и-майл, хаяг, эрхэлдэг ажил, боловсролын байдал, төрсөн он сар өдөр, хүйсийн баримжаа, сонирхол, гэр бүлийн байдал, жинхэнэ найз нөхөд, гэр орныхонтойгоо ямар харилцаатай болох, зураг хөрөг, шашин шүтлэг, улс төрийн үзэл бодлыг чинь судлаад таны тухай бүрэн дүүрэн мэдээлэлтэй, тантай (“уулзахдаа”!!!) яаж харьцах бүх төлөвлөгөөгөө нягт сайн боловсруулах боломжтой гэдгийг санаж байх.

	- Face Book дээрх хувь хүний мэдээллийг ашиглаж хүний худалдаа, хүүхдийн хулгай, хүчин, захиалгат аллагын хэрэг ихсэж байгааг байнга санаж бодол болгоомжтой байх

	- Эцэст нь, Tа бодит амьдрал дээр биеэ яаж авч явдаг, таних танихгүй хүмүүстэй яаж харилцдаг тэр л ёс зүйт хандлага, тэр л болгоомжлол тань Face Book хэмээх цахим ертөнцийн амьдралд тань мөн л хэрэг болно гэдгийг хэлэх байна. Ер нь жирийн амьдралд юу л тохиолддог вэ тэр бүхэн Интернэтийн орчин, олон нийтийн сүлжээнд мөн л тохиолдоно. 

